
AZӘRBAYCAN RESPUBLİKASI PREZİDENTİNİN SӘRӘNCAMI 

  
 XX әsrin 80-ci illәrinin sonları-90-cı illәrinin әvvәllәrindә Ermәnistan 

Azәrbaycanın tarixi torpaqlarına açıq formada әrazi iddiaları ilә çıxış etmiş vә 
ölkәmizә qarşı hәrbi tәcavüzә başlamışdır. Hәmin dövrdә Azәrbaycanda hökm 
sürәn hәrc-mәrclikdәn istifadә edәn Ermәnistan torpaqlarımızın 20%-ni işğal 
etmiş, Ermәnistanın hәyata keçirdiyi etnik tәmizlәmә siyasәti nәticәsindә 1 
milyondan artıq azәrbaycanlı öz doğma yurd-yuvasından didәrgin düşmüşdür. 

 
Azәrbaycana qarşı hәrbi tәcavüzün nәticәlәrinin aradan qaldırılması vә BMT 

Tәhlükәsizlik Şurasının 822, 853, 874 vә 884 saylı qәtnamәlәrinin hәyata 
keçirilmәsi üzrә 30 ilә yaxın davam edәn danışıqlar prosesi Ermәnistanın 
destruktiv mövqeyinә görә nәticә vermәmişdir. 

 
2019-cu ildәn etibarәn isә Ermәnistan hәrbi-siyasi rәhbәrliyinin bir-birinin 

ardınca verdiyi tәxribatçı bәyanatlar vә atdığı addımlar danışıqlar prosesini 
mәqsәdyönlü şәkildә tamamilә pozmuşdur. Bununla Ermәnistan bir daha özünün 
әsl mәqsәdinin mövcud status-kvonu möhkәmlәndirmәkdәn vә Azәrbaycan 
әrazilәrini ilhaq etmәkdәn ibarәt olduğunu nümayiş etdirmişdir. 

 
Ermәnistanın qәbul etdiyi tәcavüzkar vә hücum xarakterli milli tәhlükәsizlik 

strategiyası vә hәrbi doktrina, işğal edilmiş әrazilәrdә qeyri-qanuni 
mәskunlaşdırma siyasәtini genişlәndirmәsi, “yeni әrazilәr uğrunda yeni müharibә” 
çağırışı, mülki şәxslәrdәn ibarәt “könüllü dәstәlәri” yaratmaq qәrarı, 2020-ci il 
iyulun 12-dә Ermәnistan–Azәrbaycan dövlәt sәrhәdinin Tovuz istiqamәtindә 
tәxribat törәtmәsi, eyni zamanda, bütövlükdә qoşunların tәmas xәttindә gәrginliyi 
artırması, cәbhә xәttinә yaxın әrazilәrdә qoşunlarını cәmlәşdirmәsi, böyük hәcmdә 
silah-sursat toplaması Ermәnistanın genişmiqyaslı hücuma hazırlaşdığını 
göstәrirdi. 

 



Azәrbaycan dәfәlәrlә bәyan etmişdi ki, Ermәnistan qoşunlarının işğal olunmuş 
әrazilәrdә qanunsuz mövcudluğu regionda sülh vә tәhlükәsizlik üçün әsas tәhdiddir 
vә hәr zaman vәziyyәtin gәrginlәşmәsinә sәbәb ola bilәr. 

 
Ermәnistanın tәxribatına vә növbәti hәrbi tәcavüzünә cavab olaraq, Azәrbaycan 

xalqı torpaqlarımızın işğaldan qurtarılması, Ermәnistanın sülhә mәcbur edilmәsi, 
BMT Tәhlükәsizlik Şurasının mәlum qәtnamәlәrinin tәlәblәrinin yerinә 
yetirilmәsi, mәcburi köçkünlәrin öz doğma torpaqlarına qayıtması vә әdalәtin 
bәrpası üçün Vәtәn müharibәsinә başladı. Bu müqәddәs amal uğrunda bütün 
Azәrbaycan xalqı sәfәrbәr vә hәmrәy oldu. 

 
44 gün sürәn hәrbi әmәliyyatlar nәticәsindә müzәffәr Azәrbaycan Ordusu 

Cәbrayıl, Füzuli, Zәngilan, Qubadlı şәhәrlәrini, Azәrbaycan xalqının tarixindә, 
mәdәniyyәtindә vә qәlbindә xüsusi yeri olan, Qarabağın tacı sayılan Şuşa şәhәrini, 
Zәngilan rayonunun Mincivan, Ağbәnd, Bartaz qәsәbәlәrini, Xocavәnd rayonunun 
Hadrut qәsәbәsini vә bir çox kәndlәrini, Tәrtәr rayonunun Suqovuşan kәndi, 
Xocalı vә Laçın rayonlarının bir neçә kәndlәri daxil olmaqla, ümumilikdә, 300-dәn 
çox yaşayış mәntәqәsini, hәmçinin Ağdәrә, Murovdağ vә Zәngilan 
istiqamәtlәrindә mühüm strateji yüksәkliklәri işğaldan azad etdi. 

 
Rәşadәtli Azәrbaycan әsgәr vә zabitlәri addım-addım irәlilәyәrәk, Ermәnistanın 

uzun illәr әrzindә qurduğu mühәndis-istehkam sistemlәrini yarıb keçdilәr, 
torpaqlarımız qәhrәman әsgәr vә zabitlәrimizin, şәhidlәrimizin qanı vә canı 
bahasına azad edildi. 

 
Azәrbaycanın hәrbi sahәdә qazandığı qәlәbәlәr, xüsusilә Şuşanın düşmәn 

әsarәtindәn qurtarılması müharibәnin taleyindә hәlledici rol oynadı, Ermәnistanın 
öz mәğlubiyyәtini etiraf etmәsi vә kapitulyasiyası ilә nәticәlәndi, Ermәnistanı 
Kәlbәcәr, Ağdam vә Laçın rayonlarını Azәrbaycana qaytarmağa mәcbur etdi. 

 
Azәrbaycan xalqının әzmi vә iradәsi, iqtisadi gücü, müasir ordu quruculuğu vә 

xalq-iqtidar birliyi ölkәmizin qәlәbәsini tәmin edәn mühüm amillәr oldu. Ulu 
әcdadlarımızın zәngin dövlәtçilik vә hәrb tarixindәn ilhamlanan Azәrbaycan xalqı 
daha bir şanlı qәhrәmanlıq salnamәsi yazaraq, özünün qalib xalq olduğunu bütün 
dünyaya sübut etdi vә düşmәn üzәrindә tarixi zәfәr çaldı. 

 
Azәrbaycan Respublikası Konstitusiyasının 109-cu maddәsinin 32-ci bәndini 

rәhbәr tutaraq, xalqımızın qüdrәtinin vә milli qürurumuzun tәntәnәsinә çevrilәn, 
dövlәtimizin nüfuzu vә gәlәcәk inkişafı baxımından müstәsna әhәmiyyәt kәsb edәn 
bu misilsiz qәlәbәnin әbәdilәşdirilmәsi mәqsәdilә qәrara alıram: 

 
1. Hәr il noyabrın 8-i Azәrbaycan Respublikasında Zәfәr Günü kimi tәntәnәli 

şәkildә qeyd edilsin. 
 



2. Azәrbaycan Respublikasının Nazirlәr Kabineti bu Sәrәncamdan irәli gәlәn 
mәsәlәlәri hәll etsin. 

